
Мәгълүмати технологияләр балада фән белән кызыксыну хисе булдыруга этәргеч бирә. Шуңа күрә мин яңа мәгълүмати технологияләрдән файдалануны уку – укытуны камилләштерүдә мөһим юнәлеш, дип саныйм. Татар теле һәм әдәбияты дәресләре аерым очракларда компьютер классында уза, яисә компьютер катнашындагы мультимедиа ярдәмендә үтә.


Компьютер – укучы белән белемнәр системасы арасында торучы белем алу чарасы. Уку – укытуга кискен үзгәреш кертү өчен, компьютер укучы эшчәнлеген оештырырга, аңа юнәлеш бирергә, эшчәнлек нәтиҗәсен бәяләү мөмкинлекләре тудырырга тиеш. Укучы компьютер ярдәмендә мөстәкыйль рәвештә үз эшчәнлегенә җитәкчелек итәргә тиеш. Компьютерда бирелгән текстларның һәм биремнәрнең бу таләпләргә туры килүе укучының мөстәкыйль белем алу субъектына әйләнүен аңлата, педагогның укучы эшчәнлеге белән җитәкчелек итү вазифасы компьютерга “йөкләнә”. Моңа бары тик компьютерда белемнәрне махсус алымнар белән оештырганда гына ирешергә мөмкин.

Дәрестә компьютер куллануның түбәндәге өстенлекләре бар: 

1. Компьютердан сурәт проектор экранына чыгарыла. Сурәт бөтен экранны алып тора, шунлыктан ул дәрестә һәр укучыга да яхшы күренә, бу – бик тә уңай.

2. Сурәт ачык һәм төсле, шуңа да ул укучыларда кызыксыну уята һәм бик ансат хәтердә кала. Шунлыктан дәрестә балалар яңа материалны үзләштерә, ә өйдә аны ныгыта гына (укучыларның белем сыйфаты арта).

3. Дәрестә вакыттан нәтиҗәле файдалану мөмкинлеге туа. Укытучы аз гына вакыт эчендә, программаның катлаулырак өлешләрен төрле күрсәтмәләр  ярдәмендә төшендерә, аңлата, раслата ала.

4. Укучының нинди дә булса белемнәр тупланмасын үзләштерүе модельләштерелә. Балалар, күрсәтмәләрне үтәп, тиешле нәтиҗәгә ирешәләр.

5. Компьютер укучының яңа белемнәрне эзләвен, табуын, фаразнамәләр куюын, чишелешнең һәм фаразнамәләренең төрле вариантларын тикшереп каравын күз алдында тота

6. Укучыга җавап вариантларын сайлап алу гына түгел, аларның дөреслеген тикшерү мөмкинлеге дә тудырыла. 

7. Укучы, мөстәкыйль рәвештә компьютерга “ияреп”, белемнәрне иҗади рәвештә эзләнүләр, фикер йөртү аша үзләштерә ала.

Яңа мәгълүмати технологияләрдән файдалану фәннилек, күрсәтмәлелек, аңлаешлылык, активлык һәм мөстәкыйльлек кебек дидактик принципларны гамәлгә ашыру мөмкинлеге бирә. Бу очракта укытуның телдән сөйләү, күрсәтмә һәм гамәли методлары кулланыла. 

Яңа мәгълүмати технологияләр, электрон әсбаплар куллану (“Фәнис Яруллинның тормыш юлы һәм иҗаты”, “Гаяз Исхакыйның тормыш юлы һәм иҗаты”, “Муса Җәлилнең тормыш юлы һәм иҗаты”, “Г.Тукай: тормыш юлы, иҗаты”) татар теле һәм әдәбияты белән кызыксынучанлыкны арттыра, белем сыйфатына, уку – укытуның нәтиҗәлелегенә, укучының шәхес булып тәрбияләнүенә йогынты ясый. Бу җәһәттән, яңа мәгълүмати технологияләр үзләре үк танып белү, белем туплау коралына әверелә, эвристик, гомумиләштерү, эзләнү, тәрбияви һәм контрольлек итү, төзәтмәләр кертү функцияләрен үти. Әмма әлеге технологияләр татар теле һәм әдәбиятын үзләштерүдәге стандарт методларны тулысынча алыштыра алмый, ә бары тик дәрескә файдалы өстәмә, укучылар һәм укытучыларга үзлегеннән белем алуда әйбәт чара булып тора.

Компьютер кулланып үткәреләчәк дәресләргә әзерлек барышында мин сыйныфлардагы укучыларны презентацияләр, тестлар төзүгә җәлеп итәм. Югары сыйныфларда иҗади төркемнәр булдырам. Шул төркемнәргә сыйныфтан тыш өйрәнелә торган язучыларга презентацияләр әзерләргә кушам. Укучылар мондый эшләрне бик яратып башкаралар. Болай эшләү фәнгә кызыксынуны тагын да арттыра һәм белем сыйфатын  күтәрә. 

